
ՍՏՈՐԵՐԿՐՅԱ ՀԱՆՔԱՅԻՆ ՋՐԵՐԻ ԱՐԴ​ՅՈՒ​ՆԱՀԱՆՎԱԾ ՊԱՇԱՐՆԵՐԻ ԵՎ ԱՐՏԱԴՐՎԱԾ ԱԾԽԱԹԹՈՒ ԳԱԶԻ ՀԱՇՎԱՌՄԱՆ ՆՊԱ​ՏԱ​ԿՈՎ ՋՐԱՀԱՇՎԻՉ (ՋՐԱՉԱՓԻՉ) ՍԱՐՔԵՐԻ, ԳԱԶԱՉԱՓԵՐԻ ՏԵՂԱԴՐՄԱՆ ԵՎ ԿՆՔՄԱՆ, ՍՏՈՐԵՐԿՐՅԱ ՀԱՆՔԱՅԻՆ ՋՐԵՐԻ ԱՐԴՅՈՒՆԱՀԱՆՎԱԾ ՊԱՇԱՐՆԵՐԻ ԵՎ ԱՐՏԱԴՐՎԱԾ ԱԾԽԱԹԹՈՒ ԳԱԶԻ ԾԱՎԱԼՆԵՐԻ ՎԵՐԱԲԵՐՅԱԼ ՏՎՅԱԼ​ՆԵՐԻ ԱՐՁԱՆԱԳՐՄԱՆ ԿԱՐԳԵՐԸ ԵՎ ԺԱՄԿԵՏՆԵՐԸ ՍԱՀՄԱՆԵԼՈՒ ՄԱՍԻՆ

Հիմք ընդունելով Հայաստանի Հանրապետության hարկային օրենսգրքի 212-րդ հոդվածի 2-րդ մասը` Հայաստանի Հանրապետության կառավարությունը որոշում է.

1. Սահմանել՝

1) ստորերկրյա հանքային ջրերի արդ​յու​նահանված պաշարների և արտադրված ած​խա​​​​թթու գազի հաշվառման նպա​տա​կով ջրահաշվիչ (ջրաչափիչ) սարքերի, գազա​չա​փերի տե​​​ղա​դրման և կնքման կարգը` համաձայն N 1 հավելվածի.

2) ստորերկրյա հանքային ջրերի արդյունահանված պաշարների և արտադրված ած​խա​թթու գազի ծավալների վերաբերյալ տվյալ​ների արձանագրման կարգը և ժամ​կետները` համաձայն N 2 հա​վել​վածի:

2. Սահմանել, որ Հայաստանի Հանրապետության կառավարության 2009 թվա​​կանի հունվարի 22-ի N97-Ն որոշմամբ սահմանված կարգով տեղադրված ու կնքված ջրահաշվիչ (ջրաչափիչ) սարքերը, գազաչափերը կարող են շահագործվել առանց վերակնքման:

3. Սույն որոշումն ուժի մեջ է մտնում 2018 թվականի հունվարի 1-ից:
Հավելված N1

ՀՀ կառավարության 2017 թվականի

-------------- ---ի N -----Ն որոշման

ԿԱՐԳ

ՍՏՈՐԵՐԿՐՅԱ ՀԱՆՔԱՅԻՆ ՋՐԵՐԻ ԱՐԴ​ՅՈՒ​ՆԱՀԱՆՎԱԾ ՊԱՇԱՐՆԵՐԻ ԵՎ ԱՐՏԱԴՐՎԱԾ ԱԾԽԱԹԹՈՒ ԳԱԶԻ ՀԱՇՎԱՌՄԱՆ ՆՊԱ​ՏԱ​ԿՈՎ ՋՐԱՀԱՇՎԻՉ (ՋՐԱՉԱՓԻՉ) ՍԱՐՔԵՐԻ, ԳԱԶԱՉԱՓԵՐԻ ՏԵՂԱԴՐՄԱՆ ԵՎ ԿՆՔՄԱՆ

1. Սույն կարգով կարգավորվում են ստորերկրյա հանքային ջրերի արդ​յու​նահանված պա​շար​ների և արտադրված ածխաթթու գազի հաշվառման նպա​տա​կով ջրահաշվիչ (ջրա​չափիչ) սարքերի, գազաչափերի տեղադրման և կնքման հետ կապված հարա​բե​րութ​յունները:
2. Հայաստանի Հանրապետության ստորերկրյա հանքային ջրերի արդյունահանում իրա​​​կա​​նացնող (այդ թվում` արտադրված ածխաթթու գազի համար) ընդերք​օգտա​գոր​ծող​ները (այսուհետ` արդյունահանողները) Հայաստանի Հանրապետության հար​կային օրենս​գրքի 212-րդ հոդվածի 2-րդ մասին համապատասխան` բնօգտագործման վճարի օբյեկտ համար​​վող փաս​տացի ծավալների հաշվառումը վարում են սույն կարգին համա​պա​տաս​խան տեղա​դրված և կնքված ջրահաշվիչ (ջրաչափիչ) սարքերով և գազաչափերով: Հայաս​տանի Հան​րա​պետության հար​կային օրենս​գրքի 212-րդ հոդվածի 2-րդ մասին համա​պա​տաս​խան` ջրա​հաշվիչ (ջրաչափիչ) սարքերի և գազաչափերի կնքման համար լիազոր պե​տա​կան մար​մին​ներն են հարկային մարմինը և Հայաստանի Հանրապետության բնա​պահ​պա​​նության նախարարության բնապահպանության և ընդերքի տեսչական մարմինը (այսուհետ` լիազոր մարմին):  
3. Հանքային ջրերի հանքավայրերի շահագործումն իրականացվում է հորա​տանց​քերի  և աղբյուրների ջրառների միջոցով: 

4. Հորատանցքերով հանքային ջրերի հանքավայրերի շահագործումը, ելնելով հան​քա​​վայրի կոնդիցիոն չափորոշիչներից, ջրի ու անջատվող ածխաթթու գազի հարա​բերակ​ցութ​​յունից և օգտագործման նպատակից, կարող է իրականացվել գազանջատիչով (այսու​հետ` գազանջատիչ) և առանց գազանջատիչի:

5. Գազանջատիչը տեղադրվում է հորատանցքի մոտ, տեխնոլոգիական գործ​ընթա​ցով պայմանավորված՝ տեխնոլոգիապես հնարավոր ամենամոտ հատվածում: Գազան​ջա​տիչից մինչև հորատանցքն ընկած հատվածում, բացի միացման խողովակից, որևէ այլ խո​ղո​վակի առկայությունը կամ  որևէ այլ խողովակի միացման հնարավորությունը պետք է բացառվի:
6. Հանքային ջրի հորատանցքը կամ աղբյուրը միայն մեկ նպատակով շահագործելիս` արդյու​նահանողն անմիջապես հորատանցքից կամ աղբյուրի ջրառի խողովակից կամ  գազանջատիչից դուրս եկող ջրախողովակով (այսուհետ` առաջնային խողովակ) արտա​մղվող հանքային ջրի ծավալը հաշվառում է ջրահաշվիչ (ջրաչափիչ) սարքի (այսուհետ` առաջ​նային ջրաչափ) ցուցմունքով: Ընդ որում` 
1) առաջնային ջրաչափը պետք է տեղադրված լինի առաջնային խողովակի վրա, աղբյուրի ջրառ կառույցից կամ հորատանցքից կամ գազանջատիչից հետո տեխնո​լոգիա​կան գործընթացով պայմանավորված` տեխնոլոգիապես հնարավոր այն ամենամոտ հատ​վածում, որպեսզի հնարավոր լինի չափել առաջնային խողովակով արտամղվող հան​քային ջրի ամբողջ ծավալը,
2) աղբյուրի ջրառ կառույցից կամ հորատանցքից կամ գազանջատիչից հետո մինչև առաջ​​նային ջրաչափն ընկած հատվածում պետք է բացառվի առաջնային խողովակին միաց​​ված որևէ խողովակի առկայությունը կամ առաջնային խողովակին որևէ խողովակի միաց​​ման հնարավորությունը, 

3) առաջնային ջրաչափը պետք է տեղադրված լինի առաջնային խողովակի տե​սանելի հատվածում և պետք է լինի հասանելի` դրա կնքման և առաջնային խողովակով արտա​​մղված ջրի ծավալների արձանագրման համար:
7. Հանքային ջրի հորատանցքը (աղբյուրը) միաժամանակ մեկից ավելի նպա​տակ​ներով շահագործելիս արդյունահանողը սույն կարգի 6-րդ կետին համապատասխան տե​ղա​​​​դրված առաջնային ջրաչափից հետո առաջնային խողովակին միացված հանքային ջրի արդյու​​նա​հանման յուրաքանչյուր նպատակի համար առանձնացված խողովակով (այ​սու​​հետ` առանձ​նացված խողովակ) արտամղվող հանքային ջրի ծավալը հաշվառում է ջրա​հաշ​վիչ (ջրաչափիչ) սարքի (այսուհետ` առանձնացված ջրաչափ) ցուցմունքով: Ընդ որում`
1) առանձնացված ջրաչափը պետք է տեղադրված լինի առաջնային ջրաչափից հետո, առաջնային խողովակին միացված յուրաքանչյուր առանձնացված խողովակի վրա, տեխ​նոլո​​գիական գործընթացով պայմանավորված` առանձնացված խողովակի միացման տեղին տեխ​​նոլոգիապես հնարավոր ամենամոտ այն հատվածում, որ հնարավոր լինի չա​փել առանձ​​նաց​ված խողովակով արտամղվող հանքային ջրի ամբողջ ծավալը,
2) առաջնային ջրաչափից մինչև խողովակների առանձնացման տեղը (հանգույցը) կամ մինչև առաջին առանձնացված խողովակն ընկած հատվածում կամ առանձնացված խո​ղո​վակ​​ների միջև ընկած հատվածներում պետք է բացառվի առաջնային կամ առանձ​նացված խո​ղո​վակին միացված որևէ (առանց սույն կարգին համապատասխան ջրաչափի) խողո​​վա​կի առկայությունը կամ առաջնային կամ առանձնացված խողովակին որևէ խողո​վակի միաց​ման հնարավորությունը,
3) խողովակների առանձնացման տեղից (հանգույցից) կամ յուրաքանչյուր առանձ​նաց​​ված խողովակի միացման տեղից մինչև առանձնացված ջրաչափն ընկած հատվածում պետք է բացառվի առաջնային կամ առանձնացված խողովակին միացված որևէ (առանց սույն կարգին համապատասխան ջրաչափի) խողովակի առկայությունը, ինչպես նաև առաջ​​նային կամ առանձնացված խողովակներին որևէ խողովակի միացման հնարա​վորությունը,
4) առանձնացված ջրաչափերը պետք է տեղադրված լինեն խողովակների տեսանելի հատ​​​​վածներում և լինեն հասանելի դրանց կնքման ու առանձնացված խողովակներով ար​տա​մղված ջրի ծավալների արձանագրման համար:

8. Ածխաթթու գազ ստանալու նպատակով գազանջատիչից դուրս եկող գազի խողո​վակի (խողովակների) վրա ածխաթթու գազ ստանալու սարք (սարքեր) տեղադրված կամ միաց​ված լինելու դեպքում արդյունահանողը գազանջատիչից դուրս եկող յուրաքանչյուր գազի խողո​վակով արտամղվող ածխաթթու գազի ծավալը հաշվառում է գազաչափով: Ընդ որում`
1) գազանջատիչից դուրս եկող յուրաքանչյուր գազի խողովակի վրա գազաչափը պետք է տեղադրված լինի գազանջատիչից հետո մինչև ածխաթթու գազ ստանալու սարքն ընկած` տեխ​նոլոգիական գործընթացով պայմանավորված` տեխնոլոգիապես հնարավոր ամե​​նամոտ այն հատվածում, որպեսզի հնարավոր լինի չափել գազ ստանալու յուրա​քան​չյուր խողովակով ար​տամղված ածխաթթու գազի ամբողջ ծավալը,
2) գազանջատիչից հետո մինչև գազաչափն ընկած հատվածում պետք է բացառվի գազի խողովակին միացված որևէ խողովակի առկայությունը կամ որևէ խողովակի միաց​ման հնարավորությունը,
3) գազաչափը պետք է տեղադրված լինի խողովակի տեսանելի հատվածում և պետք է լինի հասանելի դրա կնքման ու գազի խողովակով արտամղվող ածխաթթու գազի ծավալ​ների արձանագրման համար:

9. Եթե հանքային ջրի հորատանցքի (աղբյուրի) տեխնիկական պայմանների ապա​հով​​ման համար նախատեսված է ջրահեռացում, ապա յուրաքանչյուր ջրահեռացման խողո​վակի վրա պետք է տեղադրված լինի ջրահաշվիչ (ջրաչափիչ) սարք (այսուհետ` տեխնի​կական ջրաչափ):

10. Տեղադրվող (տեղադրված) առաջնային, առանձնացված և տեխնիկական ջրա​չափերի և գազաչափերի (այսուհետ` նաև չափման միջոցներ) միացումներն ու չափերը պետք է համապատասխանեն տեխնոլոգիական փուլերի առանձնահատկություններին: Չափ​​​ման միջոցները պետք է ունենան օրենքով սահմանված կարգով ստուգաչափման (չա​փա​​​գիտական վկայագրման) դրական արդյունքներ, որոնք պետք է վավերացված լինեն ստու​գաչափման դրոշմի արտատիպով չափման միջոցի վրա և (կամ) անձնագրի վրա և (կամ) պետք է տրված լինի ստուգաչափման մասին վկայական:

11. Տեղադրվող չափման միջոցները պետք է կապարակնքվեն լիազոր մարմնում արդյունահանողի գրավոր դիմումի մուտքագրմանը հաջորդող 10 աշխատանքային օրվա ընթացքում: Տեղադրված չափման միջոցները պետք է պարտադիր կնքված լինեն հարկային և լիազոր մարմնի կողմից: Չափման միջոցները հար​​կային մարմնի կողմից կնքվում են օրենքով սահմանված կապարակնքման կարգով նա​խա​տեսված կապարակնիքներով, իսկ լիազոր մարմնի կողմից` օրենքով սահմանված կար​​գով բնօգտագործման փաստացի ծավալները գրանցող սարքերի և սարքավորումների ցուց​​մունքները փաստելու դեպքում սահմանված ձևի կապարակնիքներով: Հարկային կամ լիա​զոր մարմնի ղեկավարի կողմից լիազորված պաշտոնատար անձին հատկացվում է ան​հա​տական կապարակնիք:

12. Կապարակնքումն իրականացվում է չափման միջոց մուտք գործող և դուրս եկող խո​ղո​վակների, ինչպես նաև չափման միջոցի վրա երկտակ փաթաթվող և պինդ ձգված վիճա​կում իրար միացող մետաղալարի (կամ համարժեք լարի, ժապավենի) երկու ծայրերի հան​գուցատեղում կապարակնիքով կապարադրոշմելու միջոցով` այնպես, որ չափման միջոցն ապամոնտաժելիս կապարակնիքը խախտվի (պոկվի, վնասվի): Կապարակնքումն իրա​​​​​կա​նացվում է արդյունահանողի (կազմա​կեր​պութ​յան դեպքում` գործադիր մարմնի ղե​կա​​վարի կամ նրան փոխարինող պաշտոնատար անձի) կամ նրա ներկա​յացուցչի ներ​կա​յութ​​յամբ: Արդյունահանողի (կազմա​կեր​պութ​յան դեպքում` գործադիր մարմնի ղեկավարի կամ նրան փոխարինող պաշտոնատար անձի) կամ նրա ներկա​յացուցչի` կապա​րա​կնքմանը ներ​կա լինելուց հրաժարվելու դեպքում կազմվում է կապարակնքմանը ներկա լինելուց հրա​ժար​վելու մասին արձանագրություն, և կապարակնքումն իրականացվում է առանց արդյու​նա​հանողի (կազմա​կեր​պութ​յան դեպքում` գործադիր մարմնի ղեկավարի կամ նրան փոխա​րինող պաշտոնատար անձի) կամ նրա ներկա​յացուցչի ներկայության: Կա​​պա​րակնքումն ավար​​տելու պահին հարկային և համապատասխան լիազոր մարմնի պաշ​​տո​նատար ան​ձինք կազմում են կապարակնքման մասին ակտ, որտեղ նշում են`

1) կապարակնքումն իրականացնող պաշտոնատար անձի անունը, ազգանունը, պաշ​տոնը, կապարակնքման իրավասությունը ստանալու հրամանի (կարգադրության) համարը, ամ​սա​թիվը, կապարակնքման oրը, ժամը, վայրը և կապարակնիքների համար​ները,
2) ջրաչափը կապարակնքելու դեպքում` դրա առաջնային ջրաչափ կամ առանձ​նացված ջրա​չափ կամ տեխնիկական ջրաչափ հանդիսանալը,
3) առաջնային կամ տեխնիկական ջրաչափ կապարակնքելու դեպքում` դրա հեռա​վո​​րութ​​​յունը գազանջատիչից և տեղադրված ջրաչափի բարձրությունը հողի մակերևույթից,
4) առանձնացված ջրաչափը կապարակնքելու դեպքում` հանքային ջրի արդյու​նա​հան​​ման նպատակը, ջրաչափի հեռավորությունն առանձնացված խողովակի և առաջ​նային խո​ղո​​​վակի միացման տեղից և տեղադրված ջրահաշվիչի բարձրությունը հողի մա​կերևույթից,
5) գազաչափը կապարակնքելու դեպքում` տեղադրված գազաչափի հեռա​վորությունը` ինչպես գազանջատիչից, այնպես էլ ածխաթթու գազ ստանալու սարքից, տեղադրված գա​զա​​​չափի բարձրությունը հողի մակերևույթից,
6) կապարակնքվող չափման միջոցի ստուգաչափման մասին վկայականի տվյալ​ներով չափման միջոցի անվանումը, գործարանային համարը, տեսակը, չափման տի​րույթը, ճշտութ​​յան դասը, կարգը (սխալանքը) և արտադրողը,
7) կապարակնքման պահին չափման միջոցի հաշվառքի ցուցիչի տվյալները` համա​պա​​​տաս​խան չափման միավորներով,
8) արդյունահանողի (կազմա​կեր​պութ​յան դեպքում` գործադիր մարմնի ղեկավարի կամ նրան փոխարինող պաշտոնատար անձի) կամ նրա ներկայացուցչի անունը, ազգա​նունը, բնակության վայրը, պաշտոնը:

13. Կապարակնքման մասին ակտը ստորագրվում է կապարակնքումն իրա​կա​նացնող պաշտո​նա​տար անձանց և արդյունահանողի (կազմա​կեր​պութ​յան դեպքում` գոր​ծադիր մարմնի ղեկա​վարի կամ նրան փոխարինող պաշտոնատար անձի) կամ նրա ներ​կայացուցչի կողմից: Կապարակնքման մասին ակտը կազմվում է երեք oրինակից, որի մեկ oրի​նակը տրվում է արդյունահանողին (կազմա​կեր​պութ​յան դեպքում` գործադիր մարմնի ղեկավարին կամ նրան փոխարինող պաշտոնատար անձին) կամ նրա ներ​կայացուցչին, որը պարտավոր է ապահովել կապարակնիքների պահպանությունը: Կապա​րա​կնքման մասին ակտի մեկ օրինակը պահ​վում է հարկային մարմնում, մյուս օրինակը` լիազոր մարմնում: Արդյու​նա​հանողի (կազմա​կեր​պութ​յան դեպքում` գործադիր մարմնի ղեկա​վարի կամ նրան փոխարինող պաշտոնատար անձի) կամ նրա ներկայացուցչի` կապա​րակնքման մասին ակտը ստորա​գրելուց հրաժարվելու դեպքում կապարակնքման մասին ակտում դրա վերա​​բերյալ կատարվում է համապա​տասխան նշում, և կա​պարակնքման մասին ակտի մեկ օրի​նակը արդյունահանողին է ուղարկվում պատվիրված նամակով` ակտը կազմելու օրվան հա​ջորդող 10-օրյա ժամկետում: Ստուգաճշտման լաբո​րա​տո​րիայի կողմից տրված ստու​գա​ճշտման վկայականի հիման վրա հարկային և լիազոր մարմնի կող​մից արդյունա​հանողի տեղա​​դրած չափման միջոցը կապարակնքվում է: Ստու​գաճշտման լաբորատորիայի կողմից չափ​ման միջոցը հետագա օգտագործման համար ոչ պիտանի լինելու մասին ծա​նուցագիր տրված լինելու դեպքում արդյունահանողը կապա​րակնքման համար տեղա​դրում է սույն կար​գի 10-րդ կետով նախատեսված պահանջներին համա​պա​տասխանող չափման միջոց, որը կապարակնքվում է հարկային և լիազոր մարմնի կողմից՝ սույն կարգին համա​պա​տաս​​խան:

14. Ստորերկրյա հանքային ջրերի արդ​յու​նահանված պա​շար​ների և արտադրված ածխաթթու գազի հաշվառումը սույն կարգով սահմանված պահանջների խախտումներով վարելը Օրենսգրքի 216-րդ հոդվածի իմաստով համարվում է բնօգտագործման վճարի օբյեկտ համարվող փաստացի ծավալների հաշվառման կարգի խախտում: 
15. Կապարակնքված չափման միջոցների կապարադրոշմները կարող են պոկվել`

1) սույն կարգին համապատասխան` հարկային կամ լիազոր մարմնի կողմից չափ​ման միջոցի տվյալների արձանագրման ժամանակ կապարակնիքի (կապա​րա​կնիքների) խախտ​ման արձանագրման դեպքում` հարկային կամ լիազոր մարմնի նախա​ձեռնությամբ, 
2) արդյունահանողի նախաձեռնությամբ` տեխնոլոգիական գործընթացով պայմա​նա​վորված` վթարների կամ վերամիացումների կամ վերանորոգումների ժամանակ,
3) չափման միջոցի աշխատանքի ճշտության վերաբերյալ արդյունահանողի մոտ կամ հար​​կային կամ լիազոր մարմնում կասկած առաջանալու (այդ թվում` սույն որոշմանը համապատասխան չափման միջոցների արձանագրված տվյալների արդյունքում հաշ​վառքի ցուցմունքից բխող` չափման միջոցի կասկածելի հաշ​վեկշռի) դեպքում, նրանց նախա​ձեռնությամբ` օրենքով սահմանված կարգով չափման մի​ջոցը ստուգաճշտման ներ​կայացնելու նպատակով,
4) արդյունահանողի նախաձեռնությամբ` օրենքով սահմանված կարգով պետական չա​​փա​​​​գիտական հսկողության համար սահմանված միջստուգաչափական ժամանա​կա​մի​ջո​ցում չափման միջոցը ստուգաչափման ներկայացնելու նպատակով.

5) արդյունահանողի կամքից անկախ՝ առանց որևէ մեկի միջամտության, արտակարգ իրա​​վիճակների (մասնավորապես` երկրաշարժ, ջրհեղեղ, սողանքներ, պտտահողմեր և այլն), կապարակնիքի մետաղալարի կոռոզիայի դեպքերում:
16. Սույն կարգի 15-րդ կետով նախատեսված դեպքերում կազմվում են ապակա​պա​րա​կնքման մասին ակտեր երեք օրինակից, որտեղ նշվում են սույն կարգի 12-րդ կետում նշված տե​ղե​կությունները: Ակտի մեկ օրինակը պահվում է հարկային մարմնում, մեկ օրի​նակը` լիազոր մարմնում, իսկ մյուս օրինակը տրվում է արդյունահանողին: Ընդ որում`
1) սույն կարգի 15-րդ կետի 1-ին և 5-րդ ենթակետով նախատեսված դեպքում կապա​րա​կնքումը կատարվում է կապարադրոշմը (պահպանված լինելու դեպքում) պոկելուց կամ ար​տակարգ իրավիճակների հետևանքների վերացումից անմիջապես հետո,
2) սույն կարգի 15-րդ կետի 2-րդ ենթակետով նախատեսված դեպքում արդյու​նա​հանողի կողմից հարկային և լիազոր մարմին ներկայացված դիմումների հիման վրա` տեխ​նո​լոգիական գործընթացով պայմանավորված վերամիացումների կամ վերա​նորո​գումների դեպ​քում` եռօրյա, իսկ վթարների դեպքում` մեկօրյա ժամկետում հարկային և լիազոր մարմնի` կապարակնքում իրականացնելու իրավասություն ունեցող պաշտոնատար ան​ձանց կող​մից համատեղ արդյունահանողի (կազմա​կեր​պութ​յան դեպքում` գործադիր մարմնի ղե​կավարի կամ նրան փոխարինող պաշ​տոնատար անձի) կամ նրա ներ​կայացուցչի ներ​կա​յությամբ պոկվում է կապարադրոշմը` դրա մասին երեք օրինակից կազմելով ապակա​պա​րա​կնքման մասին ակտ, որում սույն կարգի 12-րդ կետում նշված տեղեկութ​յուններից բացի` նշվում է նաև չափման միջոցը կապարակնքման ներկա​յաց​նելու վերջ​նական ժամկետը, 
3) սույն կարգի 15-րդ կետի 3-րդ ենթակետում նշված դեպքում, երբ կապա​րա​դրոշմները նախատեսվում է պոկել հարկային կամ լիազոր մարմնի նախա​ձեռնությամբ`

ա. հարկային կամ լիազոր մարմնի նախա​ձեռնության մասին պաշտո​նապես ծանուց​վելու oրվան հաջորդող 10-oրյա ժամկետում հարկային և լիազոր մարմնի` կապարակնքում իրա​կանացնելու իրավասություն ունեցող պաշտոնատար անձանց կողմից համատեղ պոկվում են կապարադրոշմները, երեք օրինակից կազմելով ապակա​պա​րակնքման մասին ակտ, որտեղ նշվում են սույն կարգի 12-րդ կետում նշված տեղեկությունները,

բ. արդյունահանողի բնականոն աշխատանքը չընդհատելու նպատակով հարկային կամ լիազոր մարմնի (նախաձեռնողի) կողմից արդյունահանողին ժամանակավոր օգտա​գործ​ման համար տրամադրվում է օրենքով սահմանված կարգով ստուգաչափման (չափա​գի​​տական վկայագրման) դրական արդյունքներ ունեցող չափման միջոց, իսկ արդյու​նա​հանողին առաջարկվում է ապակապարակնքված չափման միջոցը ներկայացնել ստու​գա​ճշտման,

գ. եթե արդյունահանողը (կազմա​կեր​պութ​յան դեպքում` գոր​ծադիր մարմնի ղե​կավարը կամ նրան փոխարինող պաշտոնատար անձը) կամ նրա ներ​կայացուցիչը հրաժարվում է ստո​րագրել ապակապարակնքման ակտը կամ չափման միջոցը ներկայացնել ստուգա​ճշտման, ապա չափման միջոցն օրենքով սահմանված կարգով վերցվում է հարկային կամ լիազոր մարմնի կողմից` ստուգաճշտման ներկայացնելու նպատակով, կազմելով համա​պա​տաս​խան արձանագրություն երեք օրինակից, որում նշվում է դրանց վերադարձման ժամ​կետը: Արձանագրության մեկ օրինակը պահվում է հարկային մարմնում, մյուս օրինակը` լիազոր մարմնում: Արձանագրության մեկ օրինակը ապակապարակնքման ակտի մեկ օրի​նակի հետ միասին տրվում է արդյունահանողի (կազմա​կեր​պութ​յան դեպքում` գործադիր մար​մնի ղեկավարին կամ նրան փոխարինող պաշտոնատար անձին) կամ նրա ներ​կայացուցչին: Ապակապարակնքման ակտերը և ար​ձա​նագրությունները արդյունահանողի (կազ​մա​կեր​պութ​յան դեպքում` գործադիր մարմնի ղե​կա​վարի կամ նրան փոխարինող պաշտոնատար անձի) կամ նրա ներկայացուցչի կողմից ստո​րագրումից հրաժարվելու դեպքում դրա մասին ակտում և արձա​նա​գրութ​յունում կա​տար​վում են համապատասխան նշում​ներ, և արդյունահանողին են ուղարկվում պատ​վիրված նամակով,

դ. ստուգաճշտման լաբորատորիայի կողմից տրված ստուգաճշտման վկայականի հի​ման վրա հարկային և լիազոր մարմնի կողմից համատեղ արդյու​նա​հանողի տեղադրած չափ​​ման միջոցը կապարակնքվում է: Ստուգաճշտման լաբորա​տորիայի կողմից չափման մի​ջոցը հետագա օգտագործման համար ոչ պիտանի լինելու մասին ծանուցագիր տրված լինելու դեպքում արդյունահանողը կապարակնքման համար տեղադրում է սույն կարգի 10-րդ կետով նախատեսված պահանջներին համա​պատաս​խանող չափման միջոց, որը սույն կար​գին համապատասխան` հարկային և լիազոր մարմնի կողմից համատեղ կապա​րա​կնքվում է,

4) սույն կարգի 15-րդ կետի 3-րդ ենթակետում նշված դեպքում, երբ կապա​րա​դրոշմները պետք է պոկվեն արդյունահանողի նախաձեռնությամբ, ապա այն կատարվում է միայն արդյու​նահանողի կողմից օրենքով սահմանված կարգով ստուգա​չափ​ման (չափա​գի​տա​​​կան վկայագրման) դրական արդյունքներ ունեցող չափման միջոց տեղա​դրելու և կնքման ներկայացնելու դեպքում,
5) սույն կարգի 15-րդ կետի 4-րդ ենթակետով սահմանված դեպքում արդյու​նահանողի կող​մից հարկային և լիազոր մարմին ներկայացված դիմումների հիման վրա դրանց ստացմանը հաջորդող տասնօրյա ժամկետում հարկային և լիազոր մարմնի` կապա​րա​կնքում իրականացնելու իրավասություն ունեցող պաշտոնատար անձանց կողմից հա​մատեղ պոկ​վում են կապարադրոշմները` դրա մասին երեք օրինակից կազմելով ապա​կա​պա​րա​կնքման ակտ, եթե հաշվառման գործընթացը չընդհատելու նպատակով արդ​յունահանողը տեղադրում է օրենքով սահ​մանված կարգով ստուգաչափման (չա​փա​գիտական վկայա​գրման) դրական արդյունքներ ունեցող չափման միջոց, որը հարկային և լիազոր մարմնի կողմից համատեղ կա​պա​րա​կնքվում է սույն կարգին համապատասխան: Ստուգաճշտման լաբո​րատորիայի կողմից տրված ստուգաճշտման վկայականի հիման վրա հարկային և լիազոր մարմնի կողմից համատեղ արդյու​նա​հանողի տեղադրած չափման միջոցը կապա​րա​կնքվում է: Ստուգաճշտման լաբորա​տորիայի կողմից չափման միջոցը հետագա օգտա​գործման համար ոչ պիտանի լինելու մասին ծանուցագիր տրված լինելու դեպ​քում արդյու​նահանողը կապարակնքման համար տեղադրում է սույն կարգի 10-րդ կե​տով նախա​տեսված պահանջներին համա​պատաս​խանող չափման միջոց, որը հարկային և լիազոր մարմնի կողմից համատեղ կապարակնքվում է սույն կար​գին համա​պա​տաս​խան:
Հավելված N2

ՀՀ կառավարության 2017 թվականի
-------------- ---ի N -----Ն որոշման
ԿԱՐԳ ԵՎ ԺԱՄԿԵՏՆԵՐ
ՍՏՈՐԵՐԿՐՅԱ ՀԱՆՔԱՅԻՆ ՋՐԵՐԻ ԱՐԴՅՈՒՆԱՀԱՆՎԱԾ ՊԱՇԱՐՆԵՐԻ ԵՎ ԱՐՏԱԴՐՎԱԾ ԱԾԽԱԹԹՈՒ ԳԱԶԻ ԾԱՎԱԼՆԵՐԻ ՎԵՐԱԲԵՐՅԱԼ ՏՎՅԱԼ​ՆԵՐԻ ԱՐՁԱՆԱԳՐՄԱՆ
1. Սույն կարգով կարգավորվում են ստորերկրյա հանքային ջրերի արդյունահանված պա​շար​ների և արտադրված ածխաթթու գազի ծավալների վերաբերյալ տվյալ​ների արձա​նագրման հետ կապված հարաբերությունները:
2. Հարկային մարմնի և Հայաստանի Հանրապետության բնապահպանության նախա​րա​րության բնապահպանության և ընդերքի տեսչական մարմնի (այսուհետ` լիազոր մարմնի) կողմից ստո​ր​երկրյա հանքային ջրի և արտադրված ածխաթթու գազի ծավալների` հաշվիչ (չափիչ) սարքերի տվյալները կարող են արձա​նագրվել`
1)  յուրաքանչյուր հաշվետու ամսվա կտրվածքով` տվյալ ամսվա վերջին աշխա​տան​քային օրը, հաշվետու եռամսյակի կտրվածքով` տվյալ եռամսյակի վերջին աշխատանքային օրը, հաշ​վետու տարվա կտրվածքով` տվյալ տարվա վերջին աշխատանքային օրը,

2) բնօգտագործման վճարի հաշվարկման բազայի չափաքանակների (սահմանա​փա​կում​ների) ստուգումների ընթացքում,

3) Հայաստանի Հանրապետության հարկային օրենսգրքով սահմանված կարգով իրա​​կա​նացվող համալիր հարկային ստուգումների և չափագրումների ընթացքում: 

3. Հարկային կամ լիազոր մարմնի կողմից սույն կարգի 2-րդ կետում նշված դեպ​քերում ու ժամկետներում արձանագրվում են`

1) արդյունահանողի կողմից առաջնային, առանձնացված և տեխնիկական խողո​վակ​ների վրա տեղադրված առաջնային, առանձնացված և տեխնիկական ջրաչափերի տվյալները.

2) գազի խողովակի (խողովակների) վրա ածխաթթու գազ ստանալու սարք (սարքեր) տե​ղա​դրված կամ միացված լինելու դեպքում` տեղադրված գազաչափի (գազաչափերի) տվյալները:

4. Արդյունահանողը պարտավոր է ապահովել հարկային կամ լիազոր մարմնի պաշ​տո​նատար անձանց անարգել հասանելիությունը (ծառայողական վկայականի առ​կա​յության դեպքում) ջրաչափերին և (կամ) գազաչափերին, բոլոր սարքերին, կառուց​վածքներին, որոնք տեղադրված են արդյունահանողի տարածքում կամ նրա սեփա​կանությունն են: Հարկային կամ լիազոր մարմնի կողմից ջրաչափի և (կամ) գազաչափի տվյալներն արձանագրվում են արդյունահանողի աշխատանքային oրերին և ժամերին` առանց խոչընդոտելու նրա բնա​կանոն աշխատանքը:

5. Հարկային կամ լիազոր մարմնի պաշտոնատար անձը (անձինք) ջրաչափերի և գա​զա​​չափերի տվյալներն արձանագրում են արդյունահանողի (կազմա​կեր​պութ​յան դեպ​քում` գոր​ծադիր մարմնի ղեկավարին կամ նրան փոխարինող պաշտոնատար անձին) կամ նրա ներ​կայացուցչի հետ կազմվող համատեղ ակտով` երեք օրինակից: Ակտում արձա​նա​գրվում են`

1) տվյալներն արձանագրող յուրաքանչյուր պաշտոնատար անձի անունը, ազգանունը, պա​շտոնը, տվյալների արձանագրման oրը, ժամը, վայրը,
2) առաջնային, առանձնացված և տեխնիկական ջրաչափերի կապարակնիքների հա​մար​​ները, վերջին կապարակնքման օրը, ժամը, կապարադրոշմների խախտված լինելը կամ չլինելը,
3) տվյալների արձանագրման պահին ջրաչափերի կամ գազաչափերի հաշվառքի ցու​ց​իչների տվյալները` համապատասխան չափման միավորներով,
4) արդյունահանողի (կազմա​կեր​պութ​յան դեպքում` գործադիր մարմնի ղեկավարի կամ նրան փոխարինող պաշտոնատար անձի) կամ նրա ներկայացուցչի անունը, ազ​գա​նունը, պաշ​տոնը անունը, ազգանունը, պաշտոնը:

6. Համատեղ ակտն ստորագրվում է տվյալներն արձանագրող պաշտոնատար անձի (անձանց) ու արդյունահանողի (կազմա​կեր​պութ​յան դեպքում` գործադիր մարմնի ղեկա​վարի կամ նրան փոխարինող պաշտոնատար անձի) կամ նրա ներկայացուցչի կողմից, և կնիքի առկայության դեպքում կնքվում է: Ակտի մեկ oրինակը տրվում է արդյունահանողին, իսկ տվյալների արձանագրման մասին ակտն ստորագրելուց հրաժարվելու դեպքում ակ​տում դրա մասին կատարվում է համապատասխան նշում, և ակտի մեկ օրինակը արդյու​նա​հանողին է ուղարկվում պատվիրված նամակով: Տվյալները լիազոր մարմնի կողմից ակ​տում ար​ձանագրվելու դեպքում ակտի մեկ օրինակը պահպանվում է լիազոր մարմնում, իսկ մյուս օրինակը տրամադրվում է հարկային մարմնին: Տվյալները հարկային մարմնի կողմից արձա​​նագրելու դեպքում ակտի մեկ օրինակը պահվում է հարկային մարմնում, իսկ մյուս օրինակն ուղարկվում է լիազոր մարմին:

7. Սույն կարգով նախատեսված տվյալների արձանագրման ժամանակ կապա​րա​դրոշմների խախտման հայտնաբերման դեպքում հարկային կամ լիազոր մարմնի պաշ​տո​նա​տար անձի կողմից կազմվում է կապարակնիքների խախտման մասին արձա​նա​գրություն: Արձանագրության հիման վրա կապարադրոշմները պոկվում են, և ջրաչափը կամ գազաչափը կապարակնքվում է սույն որոշմանը համապատասխան:

